
tíðindi

Jón Brian Hvidtfeldt

Brádliga stjóraskiftið í 
Atlantsflog í gjárkvøldi kom 
sera óvart á Lassa Klein. 
Sum landsstýrismaður á 
økinum hevði Lasse Klein 
sín stóra leiklut, tá Atlants­
flog varð stovnað fyri góð­
um 25 árum síðani, hin 28. 

mars 1988. Hann hevur tí 
við áhuga fylgt gongdini í 
felagnum líka síðani.

- Eg má siga, at eg var 
sera ovfarin av tí, sum hendi 
seint leygarkvøldið, sigur 
Lasse Klein.

Fyrrverandi landsstýris­
maðurin stendur spyrjandi.

- Eg haldi at talan er um 

eina ógreiða útmelding frá 
nevndini. Sagt verður, at 
tørvur er á einari nýggjari 
kós, men einki um, hvør 
henda kósin skal vera. Sam­
stundis fáa vit at vita, at 
nýggi stjórin bara er settur 
fyribils í 1-2 ár. Hetta hongur 
illa saman, sigur Lasse 
Klein.

Fyrrverandi landsstýris­
maðurin minnir á, at allir 
føroyingar eru partaeigar­
ar í Atlantsflog  umvegis 
landskassan. Og hartil er 
felagið skrásett á virðis­
brævamarknað.

- Felagið hevur ikki brúk 
fyri tílíkum, ógreiðum út­
meldingum, sigur Lasse 

Klein og heldur fram:
- Er hetta eitt lívsneyðugt 

stig at taka fyri felagið júst 
nú, spyr Lasse Klein og svar­
ar sjálvur:

- Nei, tað síggja vit so ikki 
í tí frágreiðing, sum nevnd­
in higartil hevur givið. 
Nevndin hevur eftir mínum 
tykki skyldu at geva Føroya 

fólki eina neyva og góða frá­
greiðing, sigur Lasse Klein 
avgjørdur.

Nevndin má forklára seg
Nevndin í Atlantsflog skyldar sínum eigarum, sum er Føroya fólk, at koma við eini neyvari 
frágreiðing, sigur Lasse Klein, sum var landsstýrismaður, tá føroyska flogfelagið varð stovnað

18 ár í stjórastólinum end­
aðu knappliga við eini tele­
fonuppringing leygardagin. 
Magni Arge varð boðsend­
ur á fund við nevndarfor­
mannin, ið hevði eina frá­
faringaravtalu liggjandi á 
borðinum. 

- Vit eru samdir um at fara 
hvør sín veg, staðfesti Magni 
Arge turt, tá tíðindaportal­
urin in.fo tosaði við hann 
stutt fyri midnátt leygar­
kvøldið.

Í dag er gerandisdagur. 
Magni Arge hevur ruddað 
skriviborðið á stjóraskriv­
stovuni og er nú fyrrverandi 
stjóri.

- Tað er nevndin, sum 
setir stjóra og loysir stjóran 
úr starvi. Soleiðis eru spæli­
reglurnar, staðfestir Magni 
Arge ídag, nú hann sigur far­
væl við sítt arbeiðspláss síðs­
tu 18 árini:

- Tað er sjálvandi sorgblítt 
at siga farvæl. Men eg havi 
góða samvitsku um tað, ið vit 
hava gjørt. Eg havi lagt lív og 
sál í arbeiðið fyri Atlantsflog, 
tí eg havi sæð tað sum ein 
part av tjóðarbyggingini at 
menna eina føroyska flog-
vinnu og eitt føroyskt tjóðar­
flogfelag. Og hóast tað hevur 
kravt mítt hjartablóð, so 
angri eg onki, ti eg haldi tað 
hevur verið tað vert, sigur 
Magni Arge.

Rík tíð
Nú fyrrverandi stjórin lýsir 
stjóratíðina í Atlantsflog 
sum eina ríka tíð.

- Tað hevur verið ein 
ómetaliga spennandi tíð 
saman við gløðandi eldsál­
um, har vit hava rokkið nógv 
hægri málum enn eg droym­
di um fyri 18 árum síðani, 
sigur Magni Arge. 

Nú fyrrverandi stjórin sig­
ur tað hava verið eitt serligt 
privilegium at virka fyri eina 
fyritøku, hvørs høvuðsmál er 
at tæna Føroyum. 

- Hvørja ferð tú røkkur 
einum máli, so er tað til 
fyrimunar. Ikki bert fyri 
fyritøkuna, men eisini fyri 
tjóðina, sigur Magni Arge og 
tekur fram dømi:

- Farleiðirnar sum eru 
settar í gongd, tyrluflúgving­
in sum er ment,  førleikarnir 
vit hava ment, arbeiðspláss­
ini sum eru skapt, tøkni­
ligu frambrotini við nýggja 
flotanum og virksemi uttan 
fyri landoddaranar, har vit 
bæði hava selt Føroyar sum 
ferðamannaland og føroysk­
ar flogtænastur úti í heimi, 
sigur Magni Arge og leggur 
afturat, at bara í ár hava flog­
førini hjá Atlantsflog lent í 
fimm heimspørtum.

- Sjálvandi hava tað eisi­
ni verið brotasjógvar á leið­
ini. Men eftir stendur eitt 
væl konsoliderað felag, við 
óluksáliga góðum starvs­
fólkum, nýggjum flogførum 

og fleiri spennandi avbjóði­
ngum. Eg ynski bæði teimum 
og felagnum alt tað besta 
fram á leiðini, sigur Magni 
Arge.

Í samrøðu við tíðinda­
portalin in.fo leygarkvøldið 
segði Magni Arge, at orsøkin 
til uppsøgnina av sær er at 
finna í manglandi stevi mill­
um nevnd og leiðslu. 

- Tú kann væl saktans 
siga, at vit hava ikki longur 
tað stevið, sum man gjarna 
vil, segði Magni Arge leygar­
kvøldið.

Í dag er tónin eitt sindur 
meira diplomatiskur.

- Eg havi havt eitt gott 
samstarv við nevndina og 
Niels Mortensen, sigur Mag­
ni Arge. 

Hóast Magni Arge hevur 
ruddað skriviborðið, so hev­
ur hann enn ikki havt høvi at 
siga farvæl við starvsfólkini. 
Og framtíðin stendur enn 
óviss.

- Eg havi sjálvandi vitað, 
at dagurin eina ferð fór at 
koma, men eg havi ikki lagt 
nakrar ítøkiligar ætlanir 
sum er. Royndirnar í einari 
sera dynamiskari, krevjandi 
og internationalari vinnu 
munnu koma mær til góðar. 
Men eg havi eisini aðrar 
royndir frá ungum arum, 
sum kanska skulu takast 
upp aftur. Hvør veit, svarar 
Magni Arge.

Kom óvart á Magna
Magni Arge varð leygardagin boðsendur 
at koma á fund við nevndina. – Møguleikin 
fyri at eg kundi halda fram varð ongantíð 
umrøddur, sigur fyrrverandi stjórin, sum 
leygarkvøldið skrivaði undir fráfaringaravtalu

Stendur tað til nevndar­
formannin í Atlantsflog, so 
fær almenningurin ikki at 
vita, hvussu nógv føroyska 
flogfelagið hevur goldið 
Magna Arge fyri at fara 
úr stjórastólinum beinan­
vegin.

Men í gjár skrivaði 
danska ferðavinnublaðið 
Travel People, at Magni 
Arge fær sjey milliónir krón­
ur fyri at fara frá sum stjóri. 
Talið fór víða um og elvdi 
til gitingar. Og tá stóð tað 
ikki longur upp til nevnd­
arformannin, hvørt avtalan 
skuldi vera loynilig ella ei.

Í dag vátta bæði Niels 
Mortensen og Magni Arge, 
at fráfaringaravtalan tryg­
gjar nú fyrrverandi stjóra­
num løn í tvey ár. 

- Fráfaringaravtalan 
hjá fyrrverandi stjóranum 
byggir á løn í tvey ár, sum 
hann hevur rætt til sam­
bært setanarsáttmálanum, 
sigur Niels Mortensen

Nevndarformaðurin 
leggur tó samstundis dent 
á, at tølini ikki verða latin 
almenninginum, tí talan er 
um trúnaðarviðurskifti í 
einum setanarsáttmála og 
eini fráfaringaravtalu. 

- Kortini noyðist nevnd­
in at staðfesta alment, at 
fráfaringarlønin er nógv 
lægri enn tær gitingar, 
Travel People Magazine 
hevur borið fram, sigur 
Niels Mortensen.

Lønin
Nevndin í Atlantsflog vil 
sum nevnt ikki upplýsa 
upphæddirnar í fráfar­
ingaravtaluni. Men sam­
bært roknskapinum hjá 
Atlantsflog fyri 2012 var 
samlaða inntøkan hjá 
Magna Arge stívliga 1,6 
millión krónur í fjør, alt 
íroknað. Sambært rokn­
skapinum var sjálv lønin 
1.157.000 krónur, eftirlønin 
var 171.000 krónur og har­
umframt fekk Magni Arge 
230.834 krónur í bonus. Í 
2011 var lønin eitt sindur 
hægri, tí tá fekk Magni Arge 
393.258 krónur í bonus. 

Hvørki nevndarformað­
urin ella nú fyrrverandi 
stjórin vilja útgreina tølini 
í fráfaringaravtaluni. Tí 
er ógreitt, um bonusið til 
stjóran síðstu árini er við í 
roknistykkinum. 

Men samanumtikið 
ber til at staðfesta, at frá­
faringaravtalan tryggjar 
Magna Arge umleið tríggjar 
milliónir krónur næstu 
tvey árini.

Johan Dahl, landsstýris­
maður í vinnumálum, sigur 
seg einki hava fingið at vita 
um innihaldið í fráfaring­
aravtaluni. Og hann sigur 
seg heldur ikki hava fingið 
upplýst, hvat stjóraskiftið 
kostar Atlantsflog fíggjar­
liga.

- Eg fái ikki annað at 
vita enn aðrir partaeigarar, 
sigur Johan Dahl.

Fær løn í tvey ár
Fráfaringaravtalan tryggjar 
Magna Arge stjóraløn í tvey ár, 
eftir at hann er farin úr starvi. 
Stjóraskiftið kostar tí Atlantsflog 
umleið tríggjar milliónir


